Made in Hong Kong?
- það verður ólíklegra með hverjum degi að ráðherrafundur Alþjóðaviðskiptastofnunarinnar (WTO) í desember í Hong Kong skili samkomulagi um aukið frelsi í heimsviðskiptum

Vonir stóðu til að ná samkomulagi í Hong Kong í næsta mánuði í viðræðum 148 aðildarríkja WTO um nýjan samning um frelsi í heimsviðskiptum. Eftir árangurslitlar samningaviðræður í Genf á síðustu vikum og vonbrigði með tilboð Evrópusambandsins (ESB) um minni ríkisstyrki og bættan markaðsaðgang í landbúnaði hafa þær vonir dvínað.  Það er til mikils að vinna því Alþjóðabankinn (World Bank) áætlar að aukið frelsi í alþjóðaviðskiptum geti skilað sér í aukinni velferð í heiminum sem nemur allt að 300 milljörðum dollara árið 2015. „Við getum þurft Hong Kong II“, sagði Celso Amorim, utanríkisráðherra Braselíu í höfuðstöðvum WTO í Genf í síðustu viku og vísar þar til þess að það þurfi annan ráðherrafund fljótlega á næsta ári til þess að knýja fram samkomulag. Ekki væri úr vegi að bjóðast til að halda þann fund á Íslandi.
Samningalota fyrir þróunarríkin
Doha-lotan er níunda samningalotan frá því GATT var sett á laggirnar árið 1948 og fyrsta samningalotan eftir að WTO varð til úr GATT 1. janúar 2005. Lotan dregur nafn sitt af Doha í Kvatar, þar sem samningaviðræðunum var ýtt úr vör árið 2001. Oft er vísað til samningalotunnar sem þróunarlotu, þar sem meginmarkmið hennar er að greiða leið fyrir fátækustu ríki heims inn í heimsviðskiptakerfið. Til þess þarf meðal annars að girða fyrir styrki til útflutnings landbúnaðarafurða, draga úr ríkisstyrkjum í landbúnaði í iðnríkjunum og bæta markaðsaðgang fyrir landbúnaðarvörur inn á markaði þeirra. Landbúnaður hefur að mestu verið undanskilinn í fyrri samningalotum en hann er í kjarna Doha-lotunnar. Ástæðan er meðal annars sú að veruleg breyting hefur orðið á samsetningu aðildarríkjanna þannig að 2/3 hlutar þeirra eru þróunarríki sem hafa verulega hagsmuni af því að auka frelsi í viðskiptum með landbúnaðarvörur. 

Þrýstingur á ESB
Evrópusambandið (ESB) og Bandaríkin eru leiðandi innan WTO. Bandaríkjamenn, sem hafa setið undir ásökunum um gríðarlegan stuðning við útflutning á landbúnaðarafurðum, lögðu fram fremur metnaðarfullar tillögur sem fela m.a. í sér 55 – 90% lækkun tolla á landbúnaðarafurðum, þar sem hæstu tollarnir myndu lækka mest og þak yrði sett á landbúnaðartolla í iðnríkjunum sem færu ekki upp fyrir 75%. Almennt fékk tilboð Bandaríkjanna góðar viðtökur. Augu manna beindust þá að ESB sem lagði um mánaðarmótin fram tilboð sem felur m.a. í sér 60% lækkun hæstu tolla Evrópusambandsins og 35 – 60% lækkun á öðrum tollum á landbúnaðarafurðir þannig að meðaltalstollar lækki úr 23% í 12%. Tilboðið hefur valdið vonbrigðum og ráðamenn Indlands og Brasilíu, sem hafa ákveðið forystuhlutverk fyrir fátækari ríki í samningalotunni, hafa verið ósparir á yfirlýsingar um að Evrópusambandið verði að koma fram með enn metnaðarfyllri tillögur. Peter Mandelson, sem fer fyrir framkvæmdastjórn ESB í viðskiptamálum, bendir hins vegar á að það verði að vera jafnvægi í viðræðunum og að ekki komi fram betra tilboð frá ESB fyrr en það skýrist hvaða skuldbindingar hægt verði að semja um í þjónustuviðskiptum og markaðsaðgangi fyrir iðnaðarvörur. Mandelson sagði í viðtali á föstudag að tilboð Evrópusambandsins væri metnaðarfullt og sanngjarnt. „Vandamálið er að ekkert tilboð frá okkur um markaðsaðgang í landbúnaði er nógu gott fyrir þau ríki sem njóta mestrar samkeppnishæfni í landbúnaðarframleiðslu og eru sterkust í útflutningi, eins og Ástralía, Brasilía, Nýja Sjáland og Bandaríkin... Meiri tollalækkun en við höfum boðað mun nánast þurrka út útflutning til ESB frá minni samkeppnishæfum og fátækari ríkjum í Afríku, Kyrrahafinu og Karabíska hafinu“. Aðildarríki ESB eru ekki fyllilega samstíga í þessari afstöðu. Bretar og fleiri aðildarríki ESB vilja nota pressuna frá WTO til þess að hraða enn frekar endurbótum á landbúnaðarstefnu ESB en því eru Frakkar mótfallnir, en franskir bændur sem eru margir og smáir hafa mestar áhyggjur af aukinni hagræðingu og samkeppni í landbúnaði. 
Krókódílatár
Doha-lotan hefur minna vægi fyrir iðnríkin en þróunarríkin og árangursrík niðurstaða mun fela í sér tímabæra en jafnframt erfiða aðlögun í landbúnaði. Þess fyrir utan eru mörg ríki sem óttast að hlutfallsleg samkeppnisaðstaða þeirra skaðist á lykilmörkuðum ef tollar eru lækkaðar í heimsviðskiptum. Þetta er vegna þess að ýmis ríki, t.a.m. fyrrum nýlendur ESB og náin viðskiptaríki Bandaríkjanna í Mið- og Suður-Ameríku, njóta hagstæðra kjara á mörkuðum ESB og Bandaríkjanna vegna margskonar fríverlsunarsamninga. Ef samkomulag næst um tollalækkun sem nær til allra, getur samkeppnisaðstaða þeirra í verslun með ákveðnar vörur versnað. Þetta veldur því að ýmsir aðilar gráta krókódílatárum vegna erfiðleika í Doha-lotunni, jafnvel þó það sé óumdeilt að árangur í viðræðunum muni skila heiminum verulegum verðmætum og gagnast mörgum sem lifa við fátækt í þróunarríkjunum.

Hong Kong II í Reykjavík?
Umboð Bandaríkjastjórnar til að ljúka Doha-viðræðunum rennur út í júlí 2007. Vegna væntanlegra kosninga 2008 og aukins stuðnings við verndarstefnu í Bandaríkjunum þykir ákaflega ólíklegt að George W. Bush takist að sannfæra Öldungadeildina um framlengingu á því umboði. Þetta þýðir að samningaviðræðunum verður að ljúka sem allra fyrst árið 2006. Þess vegna hefur allt kapp verið lagt á að klára viðræðurnar að mestu á ráðherrafundinum í Hong Kong 13. – 18. desember. Nú, þegar útlit er fyrir að samkomulag náist ekki þar er þegar farið að undirbúa jarðveginn fyrir annan ráðherrafund sem gæti átt sér stað um mitt næsta ár. Ráðherrafundir WTO hafa verið heldur róstursamar samkomur undanfarin ár eftir að upp úr sauð með eftirminnilegum hætti í Seattle. Þetta er ugglaust ein af ástæðunum fyrir því að reynt er að velja fundarstaði úr alfaraleið og þar sem best er að tryggja öryggi þátttakenda og almennings – eins og í Doha . Ísland er lítið og opið hagkerfi sem engum stafar ógn af og Reykjavík væri tilvalinn staður til að ná samkomulagi um nýjan samning í heimsviðskiptum. 
Myndatexti: Peter Mandelson sem fer með utanríkisviðskipti innan framkvæmdastjórnar ESB segir að árangur verði að nást í viðræðum um bætt viðskiptakjör í þjónustuviðskiptum og vöruviðskiptum til þess að samkomulag náist í Doha-viðræðunum innan WTO. 

Höfundur er með MBA-gráðu og MSc. í alþjóðastjórnmálum. Hann hefur starfað fyrir ESB og EFTA undanfarin sjö ár og er nú stundakennari við viðskiptadeild Háskólans í Reykjavík.
